
 

Мікалай Васільевіч Елянеўскі (1948 – 2013), пісьменнік, журналіст 

 

Мікалай Васільевіч Елянеўскі нарадзіўся ў 

вёсцы Лунін Лунінецкага раёна  Брэсцкай вобласці 5 

красавіка 1948 года. Бацька працаваў бухгалтарам, а 

маці - у калгасе. Юнак пасля заканчэння сярэдняй 

школы ў роднай вёсцы паступіў у Мінскае 

паліграфічнае вучылішча. Практыку праходзіў у  

раённай газеце «Лунінецкі шлях" і адначасова 

працаваў у ёй фотакарэспандэнтам. Падчас службы ў 

войску (1969-1970) пісаў у вайсковую газету. 

Здольнага салдата з Палесся заўважылі ў яе рэдакцыі і прапанавалі паступіць 

на журналісцкі факультэт Львоўскага вышэйшага ваенна-палітычнага 

вучылішча, якое Мікалай Васільевіч скончыў з залатым медалём. 

 Каля 25 гадоў працаваў  Мікалай Васільевіч у вайсковых газетах у 

Расіі, Германіі, Узбекістане на розных пасадах. Вялікая частка вандровак 

Мікалая Елянеўскага па гарнізонах прыйшлася на Сярэднюю Азію ў самую 

неспакойную  гадзіну развалу СССР.  Менавіта гэтаму перыяду і прысвечаны  

апошні раман Міколы Васільевіча "Мытари и фарисеи", надрукаваны 

часопісам "Нёман" улетку 2012 года. У многім ён аўтабіяграфічны, 

невыпадкова і прозвішча галоўнага героя Лунянін, а па нашаму - жыхар 

Луніна, роднай вёскі Міколы Елянеўскага. Таксама друкаваўся ў часопісах 

"Беларуская думка", "Братины" (Масква), "Литературная Россия" і іншых. 

Узнагароджаны медалямі "За безупречную службу" I, I, III ступеняў. 

Пасля распаду СССР Мікалай Елянеўскі быў дэмабілізаваны і вярнуўся 

на радзіму. Жыў з сям’ёй у вайсковым гарадку пад Баранавічамі.  У 1999 

годзе  пераехаў у Пінск і пачаў працу ў газеце "Полесская правда", спачатку 

загадчыкам аддзела сацыяльна-бытавых праблем, затым намеснікам 

рэдактара, выконваючым абавязкі рэдактара. З мая  2004 года па красавік 

2010 года быў на пасадзе рэдактара газеты, з'яўляючыся членам раённага 

выканаўчага камітэта. Як журналіст і пісьменнік ён праводзіў вялікую працу 

па напісанні нарысаў і дакументальных аповесцяў, прысвечаных ветэранам 

вайны і працы, развіццю рэлігійных адносін, вывучэнні гісторыка-

краязнаўчага спадчыны пінскага Палесся. 

 Мікалай Васільевіч ніколі не губляў сувязі са сваёй малой радзімай. 

Большасць адпачынкаў праводзіў у Луніне ў роднай хаце. Тут ён сябраваў з 

вядомым на Лунінеччыне кавалём і краязнаўцам Васілём Карпцом. Той 

зацікавіў вайсковага журналіста былым святаром Лунінскай царквы, аўтарам 

першай беларускай граматыкі Платонам Ціхановічам. Пачаліся пошукі самой 

граматыкі, першая частка якой была завершана ў 1875 годзе, а таксама 

раскрыццё біяграфіі П. М. Ціхановіча. Гэта і складае змест рамана-хронікі 

(такое жанравае вызначэнне даў твору аўтар) “Время пастыря”, 

апублікаванага ў часопісе “Нёман” (2007, №4). У 2011 годзе раман выйшаў 

асобным выданнем.  



 

Раман-хроніка “Время пастыря” адзначаны дыпломам першай прэміі па 

вынікам Рэспубліканскага конкурсу на лепшае адлюстраванне гісторыі і 

сучаснасці беларускага праваслаўя ў сродках масавай інфармацыі. 

Мікалай Васільевіч - прыхільнік мастацка-дакументальных формаў. Ён 

аўтар аповесцяў “Старший сын», “Чужие горы”, “Пушки в небе!”, “Хроника 

пикирующего разведчика”; нарысаў пра простых людзей “Прощёное 

воскресенье”, “Господин”, “Косовица”.  

Нарысы Мікалая Елянеўскага ўвайшлі ў зборнікі "Диалектика 

журналистской души" і "Брэстчына вачамі журналістаў". У 2007 годзе ён 

становіцца лаурэатам абласнога творчага конкурса на лепшы нарыс пра 

сучасніка. А ў скорым часе атрымоўвае адну з самых ушанаваных адзнак – 

“Золотое перо” Беларускага саюза журналістаў.  

Самымі значнымі творамі пісьменніка, якія сталі сапраўднай з’явай не 

толькі на Берасцейшчыне, але і ва ўсёй беларускай літаратуры з’яўляюцца: 

“Небесный штурмовик”, “Время пастыря”, “Мытари и фарисеи”,“Наперсный 

крест”, “Сердцебиение”… 

Дзецішчам Мікалая Васільевіча таксама называюць літаратурна-творчы 

праект “Лунинская осень”. Спачатку ён меў раённы статут, але з цягам часу 

пачаў збіраць паэтаў і пісьменнікаў, журналістаў і бібліятэкараў, таленавітую 

моладзь не толькі Брэстчыны, але і сталічных гасцей. 

 Спіс выдатных твораў можна было б працягваць, але да свайго 65-

годдзя Мікалай Васільевіч не дажыў крыху менш за тры месяцы. Яго сэрца 

перастала біцца 15 студзеня 2013 года. 

Выданне дзвух апошніх кніг “Мытари и фарисеи” і “Сердцебиение” 

стала справай жыцця жонкі аўтара Надзеі Мікалаеўны і іх дзяцей Андрэя і 

Марыі. Зборнікі выйшлі ў 2015 годзе. 

